
Colosassha keranguemulachi
Pablo' pilla kiika

Ura’' chudei tindu

1 Iya Pablo, Diosren tsaa mutyafiuya, Jesu-
cristo’ mitya kuinda kenu lara' eramu ruku, kama
keranguemu naatala Timoteoba

2 Colosas pebulunu, Cristonu ura' keranguemu
naatala chumulanu entsa kiika piikentsuyu. Lala’'
Apa Dios fiullanu estya' keeware' nejuu tiba bulla
jutyu ura' dechuijti' jintsusa tindetsuyu.

Keranguemula' mityaDios ura’' kive, timi Pablo.

3 Naa-uwanu fiulla' mitya lala' Bale Ruku Jesu-
cristo’ Apa Diosba kuinda kike' bain, yuj ura' kive
ti' papadetiyu,

4 fiulla Jesucristonu ura' keenguen dechu', naa
kumuinchi Dioschin juu chachillanu bain mika
estyan dechufiuba mijatu.

5Tsaaren fiulla entsanguen chulaya selusha tyee
fiulla uraa inu deju' juntsainu ju' bain demija’
mityaa tsanguen dechuve. Nulla entsa uraa inu
ju'ba mijalaya tiba anbuda jutyu kuinda, Diosa'
mika ura kuinda fiulla meetaa mijamuwa deeve.

6 Tsaju' entsa mika ura kuinda naa nuka bain
mijakara' ura' intsu' kayu awaifiu i' jintsumu, naa
fiulla' kejtsapala bain tsaren intsuve, fiulla nei'ba
entsa anbuda jutyu kuinda demere’, Dios naaju
urafiuba juntsa aseeta deke', fiulla naa-indetsu'ba
juntsaindu.

7 Entsa kuindaya laaba bulu taawasha kemu
lala" estyanu Epafrasya fiullanu mijakaave, tse-
jtu Cristo' mitya lala naake taawasha kes nemu
deefiuba ya bain ura' tsangues nemu juve, fiuichi

uraa kendu. ]
8 Tsejtu yaa fiullanu Espiritu Santo naake veta'

veta' estyan chukaantsufiuba lalanu wainve.

9 Tsa' mitya lala naamaa tsandifiu kuinda
mija'’ba jumalan fiulla" mitya Diosba kuinda
kidyaindetyuyu; tsejtu Dios fiullanu tyee kikaanu
tya' bain keemijakaade ti', naa titala bain
demii tire', naa Espiritu Santo bain naakekaanu
tyafiuba juntsaatala bain aseetaju tiwaasa ti'
papatindetsuyu,

10 tsenmalaa fiulla Bale Rukuchi naaju chunuu
jufiuba tsanguen dechu’, yachi tyee kefiaa uutya-
mufiuba juntsaa kiideke', tiba uraa bain kayu ki-
ike' jindetsu’, naa Diosnu bain kayu ura' keemija'
jintsunudetsu.

11 Tsenmin yaa pude rukufiu' mitya, fiullanu
dera' tiresa ti' pakendetsuyu; tsenmalaa fiulla
pulu' juu detiya, naa taaju induba tsaren
keengues jintsunudetsu,

12 tsenmin mika sunden juuya Apanu yuj ura'
kive tiitinudetsu, yaa lala ya' chachillanuya
danjurunainsha ya tyee kunu tifiuba juntsa
detashuwanuu tirefiu.

13 Tsenmin Diosya, naa lala yapijurufiuu ju-
muchi uuden juu dechuifiu bain livee ketu, ya'
tsamantsa estyanu Nanu lala' rei juu tireve,

14 tsenmin ya' Na' asa' mityaa naa lala' ujcha
jumula bain demanbitsala’ liveeju tireve.

Cristo' mityaaDiosba ura’ mandinu tiyala.

15 Cristoya, kataatyu jumu Dios naajufiuba
juntsaa juve; yaa tsamantsaa juve, tsenmin kayu
tiba dejutyunu uwanun yaa yumaa jumuve,

16 tsenmin Dios ya' mityaa naa selusha bain,
naa tusha bain tiba jumula dekive; matyu katawa-
mula bain, naa tiba kataatyula bain dekive; tsen-
min naa reila bain, naa ti pudeeba ta espiritu
juulanu bain dekive, tsaju' tiba yachi tene imu
deju’, yachi tene dejuve.

17 Cristoya tinuba depullaa ju', kayu tiba deju-
tyunu uwanun yaa yumaa juwaami, tsenmin ti
bain yanu tene dedeenave.

18 Tsenmin Cristoya keranguemu chachillachi
yaa mishu uinamu juufiuuve, tsenmin yaa titalaba
ajke’ peepumu ju’, naa peyamuutala bain man-
gujpa’ depullaa ju' keewaave, tsejtaa tichiba yaa
ajke' junu,

19 matyu Dios ura' tyatu, ya naaju'ba ti bain
Cristonaa tsangue' chukaafiu' mitya,

20 tsenmin Dios Cristo' mityaa tiba entsa tusha
jumulanu yachi naadejusa tya'’ba juntsangue
mandirenu tyamuwaave, naa tiba tusha
kataamulanu bain, naa tiba selusha kataamulanu
bain, matyu Cristo kuusasha tu'vi' ya' asa
shajaakaafiu' mityaren tsangue' yaba tiba bulla
jutyu ura' demachunu tiremuwaave.

21 Nulla kaspeleya vee tusha ja' chumu chachilla
juufiuuwa deeve, tsenmin urajtu pensa deju’, naa
kenchi bain tiba firu' kiikefiu jumula’ mityaren,
Dioschi kundaa chachi jumuwa deeve,

22 tsaanuren challaya Cristo chachi ju' taaju-i'

puitu peya’' Diosba ura' demajunuu tireve, tsejtaa
Aullanu Dioschin juu bain, naraa tiba jutyu bain,
tsenmin ti kuipaba jutyu bain tire' ya' ajuusha
tajinu.

23 Tsaaren fulla juntsainuya ura' keenguendu
juntsaaren jintsunuuya dejuve, matyu Diosa’'
mika ura kuinda demera' uwain tsainu dejuyu
tya' pensa juu washna' jijiintsutu. Entsa ura
kuindaa naa fiullanu bain, naa nutsa tusha bain
demijakaafiu kuindave, tsenmin entsa kuindaa
iya, Pablo, mijakares nenu tirayu.

Keranguemula' mitya Pablo tyee kiikefiu bain

24 Challa iya fiulla' mitya entsa-i' taaju pullan-
daa sundenna juyu, tsejtaa Cristo ya' bulu juufiuu
jumu keranguemu chachilla’ mitya naa-i taaju 1'
puimuwaafiuba i bain juntsa is jintsunuu ju', mil-
langue deke' dyanu.

25  Tsanguitaa Dios inu keranguemu
chachillachi tiba kiikemu tireve, ya inu tyee
kiikenu tire'ba tsanguikare' fivichi uraa kikaanu,
tsenmalaa iya Diosa' kuinda naajufiuba millangue
mijakares nenutsu,

26 ura pafiuya, yumaa tinbunuren munuba
wandyajtu kuinda jumaa challaya ya' chachillanu
mijakaanu tirefiu wandis nenu.

27 Tsejtu Dios ya' chachillanaa juntsa munuba
wandyajtu kuinda tsamantsa tiba pure' balee ju-
mula keewaanu shuwami, naa Diosnuya keran-
guityu chachillanu bain uraa iwaanu. Tsenmin
juntsa munuba wandyajtu kuinda challa keewara
jumiya fiulla' kejtsapala pumu Cristonu laapu'
pafiu kuindaa juntsave, tsenmin bene fiulla tyee

juntsa tsamantsaa jumu kanu deju'ba ya' mityaa
kanu keenanu dejuve.

28 Lalaya Cristo' kuindaa kes nendetsu', mika
aseetaju’ papatindu, munu bain uumi'te’ mi-
jakares neneindetsuyu, tsejtaa munu bain Cristo
juufiuu tiba deechu' kiikemu detire' Diosa' aju-
usha tajinu.

29 Tsa' mitya entsa taawashaa i bain kentsuyu
Cristo inu naake dera kufiu bain, naake
kikaantsufiu bain in pudengama tsanguendu.

2

1 Naa iya fiulla' mitya bain, naa Laodicea pe-
bulunu keranguemula' mitya bain, naa veela inu
kerajtu chachilla' mitya bain tsamantsangue dera'
kentsufiuba demijasa tenve.

2 Jya entsangue dera' ken chumiya fiulla' pensa
sunden mandiya' demiisa tenfiaa tsanguentsuyu,
tsejtaa fuitala estya' keeware' buluu dechu),
naake aseetanguenuu jufiuba juntsai detiya'
deechu' demijasa tenfiu, tsejtaa Dioschi tyee
munuba wandyajtu juwaafiuba juntsa narake
aseetanguenudetsu, ura pafiuya Cristonu laapu’
pafiu kuindaa juntsave,

3 tsaju’ naa-i aseetaju tiyanu juu bain, naa-i mi
tiyanu juu bain ya' mityaa juntsainuu dejuve.

4 Entsandi' fiullanu pamiya naa mu bain fiullanu
uumerati pa' anbukuinda dekeranguikaatyusa
tenfiaa tsandintsuyu.

5 Tsaju' naa iya fulla' kejtsapala putyu' bain, in
aamaya fiulla' junga puve, tsejtu mika sunden juyu
fiulla deechu' deju’, uwain Cristonu bain naake
ura' keengues jindetsu'ba tsaaren jindetsufiu.

Cristo kasa chachi juu tiremu.

6 Tsaju', fiulla Jesucristonaa fiulla' Bale Ruku
juu tiremiya, yachi naaju chudi' jintsunuu jufiuba
juntsaa jintsudei,

7tsejtu cheeba ju' yanu telele eekifiu deju’, ura'
keengues jindu dera' chunafiuu jintsudei; fiullanu
naake demijakaafiuba juntsaa jindu, tsenmin naa-
uwanuba Diosba kuinda ke' tiba yuj ura' kive
tiitindu.

8 Tejan keena' jaiba depashkatyu', naajulaa
Cristo' kuinda jutyu' ne chachilla tyee ken chumu
deefiuba juntsaatalaa depa’, naa entsa tusha firu'
kikaamu espiritulanu bain meenguemu deefiu,

yaichi anbutikayanu kityudei.*
9Tsaju' Cristo chachi tiya' nakayafiu, Dios naaju
tsamantsaa jufiu bain, Cristaa chaiba juntsaajuve.

10 Tsenmin fiulla Cristoba buunataa fiuichi tiba
milla dejuve, matyu Cristaa naa pudee ta espirit-

ulachi bain, naa bale rukulachi ufii jufiu' mitya.

11 Tsenmin fiulla Cristo' mityaa Dioschi sefias
iifiuu dejuve, tsaaren chachilla naake sefias kemu
deefiuba juntsaa dejutyu’, Cristonu dekeenguifiu
lala' ujcha kenu pensa manguendyan jutyungue
tiretaa, Dios lalanu yachi sefias kikefiuu kive.

12 Tsenmin fiulla mungaramee Cristoba bulu
menaifiuu de-ive, tsejturen yaba buluren mangu-
jtaifiuu de-ive, fiulla Cristonu mangujtemu Diosa'
pudeenu dekeengue' mitya.

* 2:8 firu' kikaamu espiritulanu bain meenguemu deefiy,
yaichi anbutikayanu kityudei tityumujchi, ti ajke’ uuden ju-
mula mijakaamu deefiuba juntsachi anbutikayanu kityudei
ti' aseetanguikara bain junu juve.

13 Tsenmin fiulla kaspeleya fiulla' ujcha' mit-
yaren peyaafiuu juuwa deeve, fiulla judio deju-
tyu', fiulla' ujcha kiikenu tyanu pensa naakekaanu
tyafiuba tsanguen chumu de' mitya; tsaanuren
challaya Dios fiullanu Cristoba bulu chunu tireve
ya' mityan fiullanu ujcha manbitsaatu.

14 Diosya naa lala deneenave tifiuu jumu ki-
ikanu bain yaa paangue' tiba jutyungue tireve,
Cristonu lala' mitya kuusanu tu'vikaatu.

15 Tsanguetu naa pudee ta espiritulanu bain,
naa mandanguen chumu espiritulanu bain, Dios
Cristo' mityaren tsaa balejtu jungue dekure' kee-
waave, yalanu pulla’, peesu chachi juu shilingue
de-uikare' miya' ji' keewaren tsanguikaatu.

16 Tsa' mitya naa judio chachillaya tsa
tsanguemu deefiuren, fiullaa tsa dekityu', ne ti
fidekifiu' mitya bain, ne ti kujchi dekifiu' mitya
bain, tsa jutyu'ba, afiumee ti fandangu kenuu
jufiuba fiulla tsa dekifiu bain, naa kepe pajta
kasa mafaafiu' mitya fandangu deki'fiu bain,
tsa jutyu'ba, naa saaduma lekanu malu juufiuba
fiullaa tsa deki'fiu bain, ne muba fullanu paviya
deti' na'baasa depatyusa.

17 Tsaju’ entsa ti bain jumulaya jangumanashu
juntsajuuiiuu tene judeeve, tsaaren Cristonaa tiba
naaju'ba entsai katawamu juve.

18 Naa fiulla tyeeba kakenuu dejufiuba, ne mu
bain tenbityamu juufiungue keeware', anjeelanu
aawa kure' keewaamu deju’, naa Kkipiifiu-i' ty-
eeba kata' pamu deeyu tya', ne cha' pensachiren

tsamantsa miyu tya' dajtyamula’ mityant ne fiulla
tiba kan jutyuu tiwaranu de-ityusa.
19 Yalaya mishu juufiuu jumu, tsenmin

kumuinchi bulunu deenawaamu Cristochi uuden
juu dejutyuve. Cristaa kumuinchi bulunu tiba

detyuipuna' buunanuu tire', veta' veta' ura'
iinuu tiremu juve, tsaju’ deelaware' bulunu
tyuipunakare', Dios naajusa tyafiuba juntsangue
awakare' jintsumu juve.

20 Tsaju' fiulla Cristoba bulu peyaifiu de-i', yu-
maa entsa tusha firu' kekaamu espiritulachiya
uuden juu dejutyuve. Tsaaba ¢nejtaa fiulla chai

bain entsa tusha chumula naakemu deefiuba
tsanguen chunu kiikendetsu':

21 “Aantsa ta'katyude, aantsa fityude, fiu' tyaa-
pachi ka' tadityude” tinu uudennu tsanguenu Kki-
ikendetsuyu?

22 Tsaju' kumuinchi entsa uuden jumulaya ne
chachilla' tiba kiiken chunutala tene mijakaraa
ne judeeve. Tsenmin entsa uuden jumulaya tiba
den talandetsunmalaya de-iimulanu tene laapu’
pakayaa ne judeeve.

23 Uwain tiba entsaa uuden jumula aseeta
jufiu' keewara deeve, matyu naa keenguenutala
bain, naa daj pensajtu tirenu bain juufiuu ju'

T 2:18 tenbityamujuurfiungue keeware', anjeelanu aawa kure'
keewaamu deju', naa kipiifiu-i' tyeeba kata' pamu deeyu
tya', ne cha' pensachiren tsamantsa miyu tya' dajtya-
mula’ mityan tityumujchi, juntsa chachilla tsaaya Diosnu
tenbiyake keeware' aawa kure' keewaamu deju’', anjee
Jjuufiunguenu tya tyaimula’ mityan ti' aseetanguikara bain junu
juve. ¥ 2:20 firu' kikaamu espiritulachiya tityumujchi, ti
ajke' uuden jumula mijakaamu deeiiuba juntsachiya ti' asee-
tanguikara bain junu juve.

mitya, tsenmin bulunu taaju kikare' puite' ura'
kikaakefiuu tirekaamu juve, tsejturen chachilla’
tiba firu' kenu pensanuya tsanguekaatyungue
tirenuya jutyuve.

1 Tsa' mitya fiulla Cristoba bulu mangujtaifiu
deimiya, selusha Diosa’ chunu wurandyasha
chumu Cristonaa tengaya judei.

2 Tsaju' kai'sha chumu tyee kesa tyafiuba
juntsaaya kiiken chunu aa pensa deju’, entsa
tusha tyee kataamufiuba juntsaaya kenu aa
pensanguen chutyudei,

3 matyu fiullaya juntsaa kiikenuya peyaafiuuya
deju’, Cristoba bulu chunu, Dioschi vela' kayaaya
deju’ mitya.

4 Tsaju' Cristoren fiullanu uwain chuwaanu
tiremu juuve, tsejtu ya naa-uwanu man-
gatawafiuba fiui bain yaba buluren ya tsamantsaa
jufiu juntsaba mangatawanu dejuve.

Challaya kaspeetsaa chumu dejutyuyu.

5 Tiba ujcha kiikenu juulaya fiulla jaiba tsan-
guityui tiyadei: mu bain na'baasa tsa tsa-in
dechutyusa, naa Dioschi firu' kurainuu bain deki-
tyusa, naa na'baasa firu' pensajuubain dekityusa,
tsenmin kayu lushi tadichi tya' esmu dejutyusa,
matyu juntsaa jutu chi dyusnu aawa kure' kee-
waakefiuuve.

6 Tsaju' kumuinchi juntsaa kiikefiu jumula'
mityaa, Dios ajaatya’ taaju de-iware' puitemu juve
meenguityulanuya,

7 naa fui bain kaspeleya juntsaaya ken chu-
muwa deeve.

8 Tsaaren challaya kumuinchi entsaa jumula
mantyu tiyadei: naa ajara pensa bain, naa firu'
mannu pensa bain, naa kentsure' firu' panu palaa
bain, tsenmin mayujpeyaa pai'nuu palaa jumula
bain.

9 Tsenmin fiuitala veta' veta' anbutin chutyudei,
fullaya kaspele naaken chumuwa deju'ba challaya
tsa manguen chutyu chachi detiya' jintsu’,

10 kasa chachi juu detiyamiya, fiullanu
ke' kujtemu Dios naajufiuba juntsaaya tiya'
jijlintsumiya, ya naajufiuba kayu narai
keemijandetsuve.

11 Tsaju' challaya naa griego chachi jufiu bain,
naa judio chachi jufiu bain, naa Dioschi sefias
jufiu bain, naa sefias jutyufiu bain, naa vee tusha
chumu jufiu bain, naa vee palaachi pamu chachi
kerandyatyuu kuramu jufiu bain, naa manda-
i' taawasha kemu jufiu bain, naa nejuu maali
chumu chachi jufiu bain, juntsaya tiba jutyuve,
matyu Cristaa tinuba depullaaju’, naajulaba yanu
keenguemulanuya chufiu' mitya.

12 Dios fiullanu estyamu ju' mi'ke' ka', yachin
juu chachijumulaba buunanu tiwaafu' mitya, yuj
tenbipu chachi juu bain, aa ura chachi juu bain,
daj pensajtu chachijuu bain, naa veela ti meneste
deefiuba tsa tsanguemishtimu bain, tsenmin jei
tiba kidandai paijtyu chachi juu bain tiyadei.

13 Naa firu' dekifiuba tsanguive tyatyuufiuu ju'
veta' veta' ura' chudei, tsejtu main mulaanu kuipa
pukenuu ju' bain juntsa' mitya kuipa faawaan
jutyu tiya tiyaidei, tsaju’ Bale Ruku naake' fiulla'
ujcha manbitsale' tiba jutyu tirefiuba fiui bain vee-
lanu tsanguen chudei.

14 Tsejtu kayu veta' veta' mika estyan chunuuya
tiyadei, tsanguen dechushu juntsaa kumuinchi
ma bulu juu tirekaamu jufiu' mitya.

15Tsenmala Cristochi tiba bulla jutyu chukaanu
pensa bain fiulla' tenbukasha chusa urake pen-
sanguikaanutsu, matyu Diosya fiullanu tiba bulla
jutyu ma bulu juu chukaanaa tsangue' mikafiu'
mitya. Tsejtu Diosnu yuj urave tin chudei.

16 Naa-uwanuba fiulla' pensasha Cristo' kuinda
naaju tsamantsa uukera ju'ba tsanasa, tsejtu veta'
veta' mijakaren dechu’, uumi'ten chudei naa-
jufiuba aseetaju' kilkkendu. Tsenmin fiulla' tenbuka
yuj ura' kive tya' mika sunden pensa juuya Diosnu
salmu beesa juu bain, naa Diosnu kenu beesa
juula bain, naa Espiritu Santo tsandikaafiu beesa
juula bain kiikidei.

17 Tsenmin ti kike' bain, ti pati' bain uwain Bale
Ruku Jesus' chachilla ju' tsa tsanguidei, ya' mityaa
Apa Diosnu yuj ura'’ kive tiitindu.

Keranguemu chachiyanaaken chunuu jufiuba

18 Supulaya ya' rukulanu meenguen chudei,
matyu Bale Rukunu keenguemuya juntsaaya
junuufiu' mitya.

19 Tsenmala unbee rukulaya fiulla' shinbulanu
estyadei; na'baasa firu' kiiken chutyudei.

20 Nalaya, fiulla' apala tyee depafiuba tinu bain
meenguidei, tsa deenmalaya Bale Ruku uutyamu
jufiu' mitya.

21 Tsenmala apalaya, fiulla' nalanu firu' uu-
denguemu jutyudei, sunden jutyuu tiyainudetsu.

22 Manda-i' taawasha kemu chachillaya, fiullanu
entsa tusha uudenguen chumu chachilla naade-
tifluba meenguidei, tsejtu ne yala dekeenafiaa
meengue' yaichi ura' katawanu tya' kityumujchi,
uwain fiulla' pensachiren tsangue meenguenuu
juve tenfiaa tsanguidei, Bale Rukunu balengure'
jeetya’ keewaatu.

23 Tsejtu ti kike' bain mika ajchundya’ sun-
den kiideke', Bale Rukuchee tsangue taawasha
kendetsuyu tya', chachillachee tsanguendetsuyu
tyatyudei.

24 Matyu fiullaya mideeve tsanguen chun mitya
bene Bale Rukuren yachi tiba jumula kuwanu
pafiu bain juntsaa kanu deju'ba, fiullaya Bale Ruku
Cristochee taawasha kendetsu' mitya.

25 Tsaaren mun naa naake firu' ken chumu ju'
bain, juntsan mitya tsa tsai taaju i' puinu juve,
matyu Diosya mainnuren ura' kiikkemu ju', ka-
mainnuya firu' kiikemu jutyufiu' mitya.

4

1 Tsenmala fiulla uudenguen chumu rukulaya,
Nuichi manda-i' taawasha kemu chachillanu ura’
kiiken chu', main mainnu naake deechu' ken
chunuu ]unuba tsanguen chudei, tsenmin tengaya
judei naa fui bain selusha chumunaa fiuichi Bale
Ruku juu fiullanu uudenguemu miya deju'ba.

2 Naa-uwanu bain Diosba kuinda kiikendetsu',
tejan dekeena', Diosnu naa-uwanuba yuj ura' kive
tiitidei.

3 Tsenmin naa lala' mitya bain Diosba kuinda
kiikidei, tsenmalaa Bale Ruku lalanu uu kuinda
wandis nenuu tire', Dioschi kaspele munuba

wandyajtu Cristo’ kuinda mijakaakaanutsu,
matyu iya juntsa kuinda' mityaa peesu puyu.

4 Tsa' mitya Diosba kuinda kiikidei, tsenmalaa
iyanaake mijakaanuuju'bajuntsangue’ ura' asee-
tanguikaanutsu.

> Diosnu keenguityu chachillaba naa naa-i
deechu' nenuu jufiuba tsa tsai nedei, tsenmin tiba
uraa ki'mujchin malu puite puitekenu kityudei.

6 Naa-uwanuba fiulla' kuindaya ura' tyawaanuu
ju' uumeraa tene juusa, tsenmin fiulla munu bain
naake ura' pakanuu jufiuba tsandi pakanu bain
minu dejuve.

De-insha piikefiu palaa

7Lala' estyanu keranguemu naatala Tiquico, iba
buluren Bale Ruku' taawasha naakenuu jufiuba
tsangue kivetentsumu rukuya, fiulla' junga ja' in
kuinda wainnu juve.

8 Tsa' mityaa fiulla' junga eentsuyu, tsenmalaa
lalanaadenafiu bain wandi', fiullanu sunden pensa
mangaasa tenfiu.

9 Tsenmin yaba Onésimo bain jantsuve, yaa
fulla' junga chumu lala’ estennu ura' keranguemu
naatala juve, tsejtu yalaa engu titi intsufiuba
wainnu dejuve.

10Tsenmin iba bulu peesu pumu Aristarco bain,
naa Bernabé' ufiun naataa benna® Marcos bain
fullanu ura' dechusa tindetsuve. Nulla yumaa
mideeve Marcos fiulla' junga ja'ba ishu juntsaa

* ~ . C

4:10 ufiun naataa benna tityumujchi, entsangue aseetan-
guikara bainjunujuve: mangu'naataa benna, tsa jutyu'ba, api’
naataa benna ju'ba junu juve.

naakenu deju'ba. Tsa' mitya fiulla' junga ja'ba
inmalaya naake ura' mikanuu jufiuba tsanguidei.

11 Tsenmin naa Justo tiitinu ruku Jesus bain
fullanu ura' dechusa tintsuve. Entsalan judeeve
Cristonu keranguemu judio chachilla iba bulu
taawasha ke', Diosnu rei juu tananu kuinda
kiikemulaya, tsejtu entsalaa inu sunden pensa

mandiwaawaakemu chachilla deeve.
12 Naa fiulla' junga chumu ruku Epafras, Jesu-

cristochi taawasha kemu ruku bain fiullanu ura'
dechusa tintsuve. Yaa naa-uwanuba fiulla' mitya

Diosba kuinda kiikentsumu juve, tsenmalaa fiulla
uwain juntsaave tya' ura' keengue' juntsaaren
jindetsu’, Dios naakesa tyafiuba tsa tsangues jin-
udetsu.

13 Uwain iya kerayu yaa fiulla' mitya bain,
naa Laodicea pebulunu chulla’ mitya bain, naa
Hierapolis pebulunu chulla’ mitya bain naa-
uwanuba ura' dejusa tya' mika taawasha ken
chumu jufiuba.

14 Naa dilulanu ura' mandiremu lala' estyanu
ruku Lucas bain fiullanu ura' dechusa tintsuve, naa

Demas bain. _
15 Naa Laodicea pebulubi keranguemulanu

bain, naa Ninfanu bain, naa ya' yanu waku
wakudimu keranguemulanu bain ura' dechusa
tidei.

16 Entsa kiika fiulla delenmiya, Laodiceabi
kerangue' waku wakudimulanu eedei, junga yai
bain lennudetsu; tsenmala fiui bain yala' junga
eefiu kiikaa fiulla' junga janmala lendei.

17 Tsenmin Arquiponu entsandidei: Bale Ruku
funu tyee uraa kenu tirefiuba tsa tsanguenuu juve,
tidei.

18 Vee mujtuya entsa kiikanu iya tsandipafiu
pillafiuba, iya, Pablo, enun in tyaapachi pillake’,
fullanu ura' dechusa tintsuyu. Iya peesu pufiuba

tengaya judei. Kumuinchi fiullanu Dios estya' kee-
waasa tenve.

